
Մ Ա Ս Ի Ն 

Ղեկավարվելով «Նորմատիվ իրավական ակտերի մասին» Հայաստանի 

Հանրապետության օրենքի 33-րդ և 34-րդ հոդվածների 1-ին մասերով՝ Հայաստանի 

Հանրապետության կառավարությունը   ո ր ո շ ու մ   է. 

1. Հայաստանի Հանրապետության կառավարության 2023 թվականի փետրվարի 

9-ի «Մարտական խնդիրների իրականացման, պլանավորման կամ վերահսկման 

գործառույթներ ունեցող պաշտոններ զբաղեցնող պայմանագրային զինվորական 

ծառայության սպայական, ենթասպայական և շարքային կազմերի զինծառայող-

ներին հավելավճար հաշվարկելու նպատակով իրականացվող ատեստավորման 

կարգը և մարտական խնդիրների ու դրանց իրականացման, պլանավորման կամ 

վերահսկման գործառույթների շրջանակը սահմանելու մասին» N 162-Ն որոշման 

1-ին կետով հաստատված հավելվածի 37-րդ կետը շարադրել հետևյալ խմբագրու-

թյամբ՝ 

«37. Ատեստավորման արդյունքներով «ենթակա չէ հաշվարկվելու հավելավճար» 

եզրակացությունը կայացվում է այն դեպքում, երբ ֆիզիկական, կրակային և շարային 

պատրաստության աստիճանների գնահատման արդյունքներով զինծառայողն 

առնվազն մեկ պատրաստության աստիճանից կամ մասնագիտական գիտելիքների 

և ծառայողական պարտականությունների իմացության թեստավորումից ստացել 

է «անբավարար» գնահատական: Ատեստավորման արդյունքներով «ենթակա է 

հաշվարկվելու հավելավճար» կամ «ենթակա է շարունակելու հավելավճարի հաշ-

վարկումը» եզրակացությունը կայացվում է այն դեպքում, երբ ֆիզիկական, կրա-

կային և շարային պատրաստության աստիճաններից ու մասնագիտական գիտե-

լիքների և ծառայողական պարտականությունների իմացության թեստավորումից 

զինծառայողը ստացել է «բավարար» կամ «լավ» կամ «գերազանց» գնահատական: 

Ընդ որում, զինծառայողը՝ 

1) մասնագիտական գիտելիքների և ծառայողական պարտականությունների 

իմացության թեստային առաջադրանքների առնվազն 21 հարցի սխալ պատասխա-

նելու դեպքում ստանում է «անբավարար», 30-ից մինչև 34-ը ներառյալ հարցերին 

ճիշտ պատասխանելու դեպքում՝ «բավարար», 35-ից մինչև 44-ը ներառյալ հարցերին 

ճիշտ պատասխանելու դեպքում՝ «լավ», իսկ 45 և ավելի հարցերին ճիշտ պատաս-

խանելու դեպքում՝ «գերազանց» գնահատական. 

2) գնահատվում է «գերազանց», եթե ֆիզիկական, կրակային և շարային 

պատրաստության աստիճաններից ու մասնագիտական գիտելիքների և ծառա-

յողական պարտականությունների իմացության թեստավորումից ստացել է միայն 

«գերազանց» գնահատական. 

3) գնահատվում է «լավ», եթե ֆիզիկական կամ կրակային կամ շարային 

պատրաստության աստիճաններից կամ մասնագիտական գիտելիքների և ծառայո-

ղական պարտականությունների իմացության թեստավորումից թեկուզև մեկից ստա-

ցել է «լավ» գնահատական, իսկ մնացածներից ստացել է «գերազանց» գնահատա-

կան. 

4) գնահատվում է «բավարար», եթե ֆիզիկական կամ կրակային կամ շարային 

պատրաստության աստիճաններից կամ մասնագիտական գիտելիքների և ծառա-

յողական պարտականությունների իմացության թեստավորումից թեկուզև մեկից 

ստացել է «բավարար» գնահատական, իսկ մնացածներից ստացել է «գերազանց» 

կամ «լավ» գնահատական:»: 

2. Հայաստանի Հանրապետության կառավարության 2023 թվականի փետրվարի 

9-ի «Մարտական խնդիրների իրականացման, պլանավորման կամ վերահսկման 

գործառույթներ ունեցող պաշտոններ զբաղեցնող պայմանագրային զինվորական 

ծառայության սպայական, ենթասպայական և շարքային կազմերի զինծառայող-

ներին ատեստավորման արդյունքներով հաշվարկվող հավելավճարների չափերը 

և վճարման կարգը սահմանելու մասին» N 166-Ն որոշման մեջ (այսուհետ՝ որոշում) 

կատարել հետևյալ փոփոխությունները և լրացումը՝ 

1) որոշման 2-րդ կետի՝ 

ա. 3-րդ ենթակետում վերջակետը փոխարինել միջակետով, 

բ. 3-րդ ենթակետից հետո լրացնել հետևյալ բովանդակությամբ 4-րդ ենթա-

կետով՝ 

«4) օրենքով սահմանված կամավոր կամ պարտադիր ատեստավորման հիման 

վրա սույն որոշմամբ նախատեսված համապատասխան չափով հավելավճար 

ստացող և օրենքով սահմանված դեպքերում իրականացված նոր ատեստավոր-

ման արդյունքներով զինծառայողի նկատմամբ «ենթակա է շարունակելու հավե-

լավճարի հաշվարկումը» եզրակացություն կայացվելու պարագայում զինծառա-

յողին շարունակվում է հաշվարկվել հավելավճար՝ իրականացված նոր ատեստա-

վորման արդյունքներով ստացած գնահատականի համար սույն որոշմամբ նախա-

տեսված չափով:». 

2) որոշման հավելվածը շարադրել նոր խմբագրությամբ՝ համաձայն հավելվածի: 

3. Սույն որոշումն ուժի մեջ է մտնում պաշտոնական հրապարակմանը հաջորդող 

օրվանից: 

 
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 

                           ՎԱՐՉԱՊԵՏ                                   Ն. ՓԱՇԻՆՅԱՆ 
 
   Երևան 

